
ABSTRAK 

Ketidakjelasan peranan kaunselor di sekolah telah menyebabkan berlakuknya konfliks yang 

menuntut kaunselor untuk menjalankan pelbagai tugasan harian. Keadaan ini boleh 

menyebabkan berlakunya gejala stres, keletihan empati, emosi, dan sebagainya. Oleh yang 

demikian, ramai dalam kalangan kaunselor yang mula beralih atau keluar daripada profesion 

kaunseling. Stres yang dihadapi mampu diatasi jika kaunselor mempunyai tahap resilien 

yang baik. Walau bagaimanapun, kedua-dua elemen ini pada asasnya dipengaruhi oleh 

metakognitif dan efikasi kendiri individu. Sehubungan dengan itu, kajian ini bertujuan untuk 

meneroka kesan pengaruh metakognitif terhadap anggapan stres dan resilien serta kesan 

efikasi kendiri sebagai moderator dalam kalangan Guru Bimbingan dan Kaunseling. Seramai 

252 orang Guru Bimbingan dan Kaunseling telah dipilih melalui teknik cluster sampling dan 

menggunakan instrument Metacognitions Questionnaire-30 (MCQ-30), Perceived Stress 

Scale (PSS-10), Resilience Scale (RS-25) dan Sources of Counselling Self-Efficacy Scale-

Malaysia (SCSE-M). Structural Equation Modelling (SEM) telah digunakan untuk tujuan 

analisis data. Hasil kajian mendapati bahawa anggapan stres dan resilien dipengaruhi secara 

signifikan oleh metakognitif. Selain itu, hasil analisis Multi-Group CFA, juga mendapati 

bahawa efikasi kendiri berperanan sebagai moderator terhadap hubungan antara 

metakognitif, anggapan stres dan resilien dalam kalangan Guru Bimbingan dan Kaunseling. 

Secara keseluruhannya, keputusan ini telah menyokong pandangan Wells dan Matthews 

(1994, 1996) berdasarkan The Self-Regulatory Executive Functioning Teory (S-REF).  

Kata kunci: Metakognitif, Anggapan Stres, Resilien, Efikasi Kendiri & Guru Bimbingan 

dan Kaunseling 

Self-Efficacy As A Moderator in the Metacognitive Relationship on Perceived Stress 

And Resilience Among Guidance And Counselling Teachers 

ABSTRACT 

The lack of clarity regarding the role of school counselors has resulted in disputes that need 

counselors to do various daily tasks. This condition can result in tension, empathetic fatigue, 

emotions, and other symptoms. As a result, many counsellors are starting to relocate or 

abandon the counselling profession. The stress can be overcome if the school counselor has 

good resilience. Those elements are able relationship by these metacognitive beliefs and the 

self-efficacy of individuals. This study examined metacognitive relationship on perceived 

stress and resilience and the effect of the person's self-efficacy as a moderator in the circle 

of guidance and counselling teachers in Sarawak.  A sample of 252 respondents participated 

in this study. Metacognition Questionnaire-30 (MCQ-30), Perceived Stress Scale (PSS-10), 

The Resilience Scale (RS-25), and Sources of Counselling Self-Efficacy Scale-Malaysia 

(SCSE-M) instruments were employed. The data was analysed using Structural Equational 

Modelling (SEM). The results showed that metacognitive significantly relationship on 

perceived stress and resilience and the CFA Multi-Group analysis also found that the 

efficacy of the person acts as a moderator of the relationship between metacognitive, 

perceived stress, and resilience among guidance and counselling teachers. Overall, these 

findings are consistent with the theories put forth by Wells and Matthews (1994, 1996) based 

on the Self-Regulatory Executive Functioning Theory (S-REF). 

Keywords: Metacognitive, Perceived Stress, Resilience, Self-Efficacy, Guidance and 

Counselling Teachers 

BAB 1  

 

 

PENGENALAN 

1.1 Pendahuluan 

Bab ini akan membincangkan berkaitan dengan asas kajian iaitu meliputi latar 

belakang kajian, pernyataan masalah, objektif kajian, persoalan kajian serta hipotesis kajian 

yang dibentuk hasil daripada jurang penyelidikan yang terdapat dalam pernyataan masalah. 

Selain itu, bab ini juga turut membincangkan berkaitan dengan kepentingan kajian yang 

dijangka akan memberi manfaat kepada semua pihak yang berkepentingan, manakala skop 

dan limitasi kajian yang disertakan dengan justifikasi turut dibincangkan dalam bab ini. 

1.2  Latar Belakang Kajian 

Peranan kaunselor di sekolah telah berkembang sejak sekian lama di Malaysia 

mahupun di negara barat (Ooi et al., 2018; Wilde et al., 2013). Guru Bimbingan dan 

Kaunseling (GBK) dilatih bagi memenuhi keperluan perkhidmatan kaunseling di sekolah 

yang meliputi aspek akademik, kerjaya, emosi dan sahsiah dalam persekitaran sekolah 

(American School Counselor Association (ASCA), 2014; Fye et al., 2018). Begitu juga di 

Malaysia, Kementerian Pendidikan Malaysia (KPM) telah menggariskan empat fokus utama 

kaunselor di sekolah iaitu meliputi pembangunan dan perkembangan sahsiah diri murid, 

peningkatan disiplin murid, pengurusan kerjaya murid serta psikososial dan kesejahteraan 

mental murid (Kementerian Pendidikan Malaysia, 2012).  

Walau bagaimanapun, sejak kebelakangan ini peranan kaunselor dilihat semakin 

mencabar bagi melahirkan pelajar yang berketerampilan mulia dari segi sahsiah, tingkah 

laku, berilmu dan berkemahiran tinggi (Johari & Amat, 2019). Peningkatan isu sosial yang 

melibatkan remaja seperti cubaan membunuh diri, buli siber, penyalahgunaan dadah serta 

pergaulan bebas telah menjadikan profesion kaunseling lebih mencabar (Bali-Mohamad et 

al., 2022). Tambahan pula, situasi penularan pendamik COVID-19 yang telah dialami juga 

turut memberi kesan kepada peranan kaunselor di sekolah akibat daripada peningkatan 

bilangan kes yang melibatkan isu kesejahteraan mental dalam kalangan pelajar telah berlaku 

(Majumdar et al., 2020). Namun begitu, dalam masa yang sama, kaunselor di sekolah juga 

turut menjalankan tugas yang bukan hakiki, seperti pengkeranian, pentadbiran, guru 

pengiring, guru ganti dan sebagainya. Keadaan ini boleh menyebabkan berlakunya konfliks 

peranan dalam kalangan kaunselor di sekolah (Chandler et al., 2018; Culbreth et al., 2005; 

Kim & Lambie, 2018; Maor & Hemi, 2021). Situasi ini memberi kesan secara tidak langsung 

kepada psikologi dan kesihatan mental dalam kalangan kaunselor di sekolah termasuklah 

stres yang boleh menjejaskan kualiti perkhidmatan kaunseling yang ditawarkan dan 

berkemungkinan akan mendatangkan kemudaratan kepada klien (Figley, 2002; Lawson, 

2007; Litam et al., 2021).  

American Counseling Association telah menggariskan kod etika, bahawa setiap 

kaunselor perlu mengekalkan kesejahteraan peribadi dan ia merupakan sebahagian daripada 

tanggungjawab profesion mereka (American Counseling Association, 2014). Kepentingan 

menjaga kesejahteraan peribadi ini adalah bertujuan untuk menjaga kebajikan diri kaunselor 

di samping memberi perkhidmatan kaunseling yang berkesan dan teraputik kepada klien 

(Callender & Lenz, 2018). Kaunselor sekolah mungkin dilihat sebagai pakar dalam 

membantu klien untuk menyelesaikan permasalahan, walau bagaimanapun mereka jarang 

menterjemahkan kemahiran yang ada kepada diri sendiri (Thomas & Morris, 2017). Ini 

kerana kaunselor juga adalah manusia biasa yang tidak akan terlepas daripada menghadapi 

situasi yang meletihkan, stres, kurang resilien dan emosi yang negatif (Roxas et al., 2019).  

Stres yang dialami dalam kalangan kaunselor mungkin akan menghalang mereka 

daripada mencapai matlamat diri dan seterusnya menyebabkan gangguan psikologi dalam 

diri mereka (Litam et al., 2021). Bebanan tugas harian yang berlebihan dan semakin 

mencabar telah menjadikan kerjaya kaunselor sekolah sebagai salah satu profesion yang 

dilihat sering mengalami stres (Falls & Nichter, 2007; Fye et al., 2018; Sears & Navin, 1983) 

dan ramai dalam kalangan kaunselor sekolah berada dalam keletihan dan kelesuan 

(Wilkerson & Bellini, 2006).  

Selain itu, keupayaan kaunselor dalam menghadapi cabaran dan isu-isu yang 

melibatkan perkhidmatan kaunseling di sekolah turut dipengaruhi oleh tahap resilien. Ini 

kerana resilien dianggap sebagai salah satu elemen peribadi yang menjadi kekuatan kepada 

kaunselor untuk berhadapan dan mengawal situasi yang sukar (Urcos et al., 2020). Situasi 

yang mencabar dan sukar bagi menyediakan perkhidmatan kaunseling di sekolah akan 

menyebabkan stres dan keletihan kepada kaunselor (Guler & Ceyhan, 2020). Namun begitu, 

tahap resilien yang dimiliki oleh kaunselor dapat membantu mereka untuk menyesuaikan 

diri dengan keadaan semasa (Luthar et al., 2000; Masten, 2007), menghadapi kesukaran dan 

perubahan besar (Cormier & Hackney, 2013), serta terus kekal kuat bagi menyediakan 

perkhidmatan yang berkesan kepada klien (Karaırmak, 2006). Dalam erti kata lain, 

kewujudan dan tahap resilien dalam kalangan kaunselor boleh dinilai berdasarkan dua 

elemen iaitu faktor risiko yang wujud seperti cabaran dan perubahan yang besar serta cara 

mereka menyesuaikan diri dengan baik bagi menghadapi perubahan dan cabaran berkenaan 

(Guler & Ceyhan, 2020). 

Oleh itu, guru atau Guru Bimbingan dan Kaunseling (GBK) yang mempunyai tahap 

resilien yang baik akan mampu mengawal keadaan atau situasi bagi meneruskan 

perkhidmatan profesionalisme berteraskan etika keguruan. Sebaliknya jika resilien berada 

pada tahap yang rendah, maka ianya boleh menyebabkan banyak kesan negatif lain yang 

akan timbul seperti tekanan emosi dan kemurungan yang akhirnya akan menyebabkan 

berlakunya gejala 'burnout (Osman et al., 2015).  Oleh yang demikian, adalah penting bagi 

seorang kaunselor untuk menjaga kesejahteraan dan keperluan diri bagi menyediakan 

perkhidmatan yang berkualiti kepada semua warga sekolah (Bali-Mohamad et al., 2022). Ini 

kerana kaunselor yang mempunyai masalah dari segi kesejahteraan peribadi tidak mampu 

memberi perkhidmatan yang terbaik kepada klien (Arnout & Almoied, 2021).  

Jika diteliti dengan lebih mendalam, stres dan resilien pada asasnya boleh 

dipengaruhi oleh faktor peribadi dalaman dan kajian-kajian lepas telah banyak 

membicarakan berkaitan dengan ciri-ciri personaliti (Garrosa et al., 2008), mementingkan 

kesempurnaan, (Childs & Stoeber, 2010, 2012; Moate et al., 2016; Schwenke et al., 2014; 

Stoeber & Rennert, 2008), perfectionism (Fye et al., 2018), kesedaran kendiri dan emosi  

(Osman et al., 2015) dan sebagainya. Malangnya, sehingga kini belum ditemui atau sukar 

untuk mencari kajian yang berbentuk empirikal berkaitan dengan bagaimana metakognitif 

mempengaruhi anggapan stres dan resilien dalam kalangan kaunselor di sekolah.  

Istilah metakognitif telah diasaskan oleh Flavell sekitar tahun 1970. Konsep 

metakognitif ini sebenarnya telah mendapat perhatian daripada pengkaji lebih daripada 100 

tahun yang lalu namun ia baru bermula dengan wujudnya Teori Metakognitif Flavell 1970 

dan hasil daripada perkembangan penyelidikan maka wujudnya model-model metakognitif 

yang lain seperti model metakognitif Brown (1980), model metakognitif Schraw dan 

Denilson (1994), Self- Regulatory Executive Function theory (S-REF) (Wells & Matthews, 

1994, 1996). Konsep atau istilah ‘metakognitif’ boleh diperjelaskan lagi sebagai satu proses 

kognitif berkenaan dengan “thinking about thinking” atau berfikir tentang berfikir (Entoh & 

Abdullah, 2019). Metakognitif boleh ditakrifkan sebagai pengetahuan atau kepercayaan 

yang stabil berkaitan dengan sistem kognitif individu, dan pengetahuan berkaitan dengan 

faktor-faktor yang boleh mempengaruhi fungsi-sistem iaitu peraturan, kesedaran tentang 

kognitif semasa serta kepentingan terhadap penilian pemikiran dan ingatan (Wells, 1995). 

Kajian berkenaan dengan proses metakognitif telah memberi tumpuan utama yang 

dikaitkan dengan teori self-regulatory executive function (S-REF; Wells & Matthews, 1994, 

1996). Teori ini telah menerangkan secara terperinci bagaimana faktor metakognitif terlibat 

dalam gangguan psikologi (Spada et al., 2008). Menurut Teori S-REF, pengetahuan 

metakognitif boleh membangunkan corak tindak balas kendiri yang positif kepada pemikiran 

dan peristiwa dalaman yang dicirikan dengan sindrom pemerhatian kognitif atau lebih 

dikenali sebagai Cognitive Attentional Syndrome (CAS) iaitu pengulangan corak pemikiran, 

pengelakkan dan penindasan terhadap pemikiran serta pemantauan terhadap ancaman. Oleh 

yang demikian, metakognitif dipercayai memainkan peranan asas dalam mempengaruhi 

pemilihan strategi daya tindak maladaptif (Wells & Matthews, 1994, 1996). Gangguan 

emosi juga boleh dikaitkan dengan kepercayaan yang tidak berfungsi iaitu melibatkan aspek 

kebimbangan serta kerisauan yang boleh mencetuskan rantaian pemikiran negatif. Situasi ini 

dikenali sebagai sindrom pemerhatian kognitif (CAS) kerana individu akan memberi 

penumpuan yang khusus terhadap pemikiran secara berlebihan terhadap ancaman, peristiwa 

negatif dan halangan-halangan yang mungkin wujud dan boleh menyebabkan gangguan 

emosi (Toffalini et al., 2015). 

Individu yang berisiko mengalami stres adalah bergantung kepada cara mereka 

mengendalikan pemikiran dan pengaruh negatif dalam kehidupan (Matthews et al., 2019). 


